
   Васкаса ĕçе утатăп,

Таврăнатăп е ĕçрен.

Ăнсăртран, ак, асăрхатăп:

Çеçкине çурать сирень!

Чарăнса, анчах, тăмашкăн

Вăхăт çук ун умĕнче!

Пур сăлтавĕ васкамашкăн:

Ĕç хистет мĕнпур енчен!

Ĕç те ĕç пĕр чарăнмасăр

Хăвалать çынна иртен.

Кун иртет асăрхаймасăр

Шур çеçкеллĕ çĕмĕрте.

Сăмсана кĕрсен сасартăк,

Ăнсăртран çеç ун шăрши,

Утмалла васкавлăн мар-тăк,

Чарăнатăн: «Ку мĕн-ши?

Ах, çеçке ку! Курăр эсĕр:

Умра-çутă çуркунне!»

Эпĕ пур, çакна сисмесĕр,

Курман та ун илемне.

Урасем каллех утаççĕ

Малалла. Ĕç хăвалать,

Çуркуннен асамлă каçĕ

Илĕртсен те — каймалла

Ман киле! Унта кĕтет-çке

Выльăх-чĕрлĕх картара.

Сыснисем нăриклетеççĕ.

Типет çĕрĕ пахчара.

Унта тислĕк йăтмалла ман,

Йăранне те тумалла.

Чавмалла çĕрне васкавлăн

Кĕреçе тытса алла.

Мотоблок е трактор хыççăн

Чупмалла алма ана.

Атту тăрăн-юлăн выçă

Лартмасассăн улмуна.

Илеме курмашкăн куçăн

Çук-çке вăхăт ниепле!

Çурхи вăхăт çапла, тусăм:

Чупмалла, ĕлкĕрмелле.

  